
Mae eraill yn huno

Fu'n enwog mewn gwaith,

Eu henwau sydd annwyl,

A'u clod yn ddigraith;

Yng nghanol y Dreflan

Mae hen siop y Bee,

Tra pery ei hadail

Fe bery ei bri.



Llaweroedd a glywir

Yn holi'n ddibaid

Dangoswch i'n gartref

Y doeth I. D. Ffraid;

Efe ydoedd feirniad,

Cynghorwr wrth sail,

Tad beirdd a phregethwyr,

Arweinydd diail.



Llafuriodd hyd farw

Dros hawliau ei wlad,

Ei gas bethau oeddynt

Caethiwed a brâd;

Os deuwch ychydig

Yn bellach ar hynt,

Cewch gartref gwych awdur

"Yr hen amser gynt."



Mewn bri ceir ei ganig

Fe ddeil yn ystôr,

Tra pery'r hen Gonwy

I redeg i'r mor;

Rhaid imi ffarwelio,

Y tadau ni chlyw,

A throi at y meibion

Sydd heno yn fyw.



Hawddamor i gyngerdd

Blynyddol Fforddlas,

Mae pawb yn eu hwyliau,

A phawb yn cael blas;

Ni gawsom gydgasgliad

O ddoniau dau blwy,

Enwogion o Gonwy

I'w chwyddo yn fwy.



Mae gennym gerddorion,

Blaenoriaid y gân,

Chwareuwr a Llywydd

I enyn y tân;

Areithwyr difyfyr,

Rhai gorau'n y Sir,

Ac un o'r rhai hynny

Iw gŵr Bwlchwernhir.

